
REPUBLIKA E SHQIPËRISË

Komisioni i Mbrojtjes sË konsumatorËve


Vendim

     Nr. 91, datë 05.07.2022
Komisioni i Mbrojtjes së Konsumatorëve me pjesëmarrjen e:

· Znj. Klotilda Neziri
    Kryetar

· Znj. Anairda Arizaj 
    Anëtar
· Z. Gentjan Thoma

    Anëtar

· Znj. Blerta Çani (Drenofci)   Anëtar
në mbledhjen e tij të datës 05.07.2022, vazhdoi shqyrtimin e ankesës nga konsumatori N. V. kundrejt subjektit Albtelecom sh.a.   
vëren se:

Konsumatori N. V. i ka paraqitur Komisionit të Mbrojtjes së Konsumatorëve (me poshtë Komisioni), nëpërmjet postës zyrtare, ankesën kundrejt subjektit Albtelecom sh.a., administruar nga Komisioni me nr. 65 prot. (KMK), datë 18.03.2022. Ankesa konsiston në pretendimin për praktikë të padrejtë tregtare nga subjekti, nëpërmjet vendosjes së detyrimeve të pabazuara ndaj konsumatorit, për mungesë të njoftimit përkatës mbi këto detyrime, si dhe me kërkesën për shlyerjen e këtyre detyrimeve nga një shoqëri përmbaruese. 
· Lidhur me kompetencën e Komisionit të Mbrojtjes së Konsumatorit

Së pari, subjekti “Albtelecom” është shoqëri aksionare, me NUIS: J61824053N dhe që ushtron veprimtari në fushën e shërbimeve të komunikimeve elektronike. Në kuptim të përkufizimit të parashikuar nga neni 3, pika 14 e ligjit nr. 9902, datë 17.04.2008 “Për mbrojtjen e konsumatorëve”, i ndryshuar, subjekti plotëson kërkesat ligjore për t’u klasifikuar si “tregtar”, pasi është subjekt, i cili vepron për qëllime që lidhen me veprimtarinë e tij ekonomike dhe/ose tregtinë. 

Së dyti, çështja është objekt shqyrtimi, pasi konsiston në një marrëdhënie midis tregtarit dhe konsumatorëve, dhe rrjedhimisht është brenda fushës së zbatimit të Ligjit nr. 9902/2008, i ndryshuar, dhe në kompetencë të Komisionit të Mbrojtjes së Konsumatorëve.
Së treti, praktika e ndjekur nga subjekti për njoftimin e konsumatorit, është një praktikë tregtare, në kuptim të pikës 15, të nenit 3, dhe  Kreut I “Praktikat e padrejta tregtare”, të Pjesës V “Praktikat e tregtimit”, nenet 13-17 të Ligjit nr. 9902/2008, i ndryshuar.   
15. “Praktikë tregtare” është çdo veprim, përjashtim, mënyrë sjelljeje ose përfaqësim, komunikim tregtar, përfshirë këtu publicitetin dhe tregtimin nga tregtari, që lidhet drejtpërdrejt me promovimin, shitjen apo furnizimin e një malli apo shërbimi te konsumatorët. “

Sa më sipër, Komisioni vlerëson se, praktika tregtare e ndjekur nga subjekti Albtelecom sh.a. hyn në fushën e zbatimit të ligjit për mbrojtjen e konsumatorëve dhe shqyrtimi i ankesës së lartpërmendur është në kompetencë të Komisionit të Mbrojtjes së Konsumatorëve. 
Bazuar edhe në Vendimin e Këshillit të Ministrave nr.1444, datë 22.10.2008 “Për mënyrën e funksionimit e të pagesës së anëtarëve të Komisionit të Mbrojtjes së Konsumatorit, si dhe përcaktimin e procedurave të vlerësimit të shkeljeve”, pika 3, shkronja (d) parashikon se:

“3. Komisioni ka përgjegjësinë të shqyrtojë shkeljet e ligjit nr.9902, datë 17.4.2008, për:

a) praktikat e padrejta tregtare”

· Vlerësimi i praktikës tregtare 
Komisioni ka marrë, nëpërmjet postës zyrtare, ankesën kundrejt subjektit Albtelecom sh.a., dhe paraprakisht subjektit me anë të shkresës me nr. 65/1 Prot. (KMK), datë 23.03.2022, i është vënë në dispozicion ankesa e konsumatorit si dhe i është kërkuar për një vlerësim të plotë të ankesës, një informacion i plotë sqarues, kontrata përkatëse, si dhe çdo dokumentacion tjetër, që mund disponohet mbi këtë praktikë. 
Komisioni në mbledhjen e datës 05.07.2022, konstatoi se subjekti kishte kthyer përgjigje me lëndë  “Përgjigje shkresës Tuaj...”, me nr. 1193/1 Prot., datë 06.04.2022 dhe administruar nga KMK me nr. 65/2 Prot., datë 07.04.2022. Komisioni vijoi me shqyrtimin e shkresës. Në të cilën jepet informacioni mbi çështjen. Subjekti thekson se kontrata është lidhur ndërmjet vetë subjektit dhe konsumatorit J. V., dhe jo konsumatorit N. V., i cili ka paraqitur ankesën. Në shkresë subjekti sqaron se, në bazë të kontratës ndërmjet subjektit dhe kompanisë D&A Fin Partner sh.p.k., detyrimi i konsumatori J. V. i ka kaluar për administrim kompanisë, së cilës i është dorëzuar gjithë dokumentacioni për pajtimtarin dhe detyrimet përkatëse. Gjithashtu, subjekti sqaron se, në bazë të kontratës ndërmjet subjektit dhe kompanisë D&A Fin Partner sh.p.k., parashikohet detyrimi i kësaj të fundit për njoftimin e pajtimtarëve lidhur me kalimin e borxhit tek D&A Fin Partner sh.p.k. Në këto kushte, subjekti në shkresë shprehet se çdo kërkesë për informacion/dokumentacion në lidhje me ankesën e pajtimtarit, duhet t’i adresohet shoqërisë D&A Fin Partner sh.p.k., si pala që ka detyrimin për njoftimin e pajtimtarëve, si dhe ruajtjen e dokumentacionit shoqërues përkatës. 
Komisioni gjate shqyrtimit të çështjes solli në vemendje faktin, se për një problematikë të ngjashme, është shprehur me anë të Vendimit nr. 89, datë 18.02.2022, duke urdhëruar subjektin Albtelecom sh.a. “për marrjen e të gjitha masat për ndalimin e shkeljes, si dhe mos përsëritjen e praktikave të tilla tregtare”, si dhe “për për marrjen e të gjitha masave për ndreqjen e shkeljes kundrejt konsumatorit A.K”.
Komisioni gjithashtu, konstaton se sikurse shprehet vetë subjekti, kontrata e ofrimit të shërbimit është e lidhur midis vetë subjektit dhe konsumatores J.V. (e ëma e konsumatorit N.V.) dhe nuk është një kontrate e lidhur midis konsumatores dhe shoqërisë D&A Fin Partner sh.p.k.  
Komisioni, në mbledhjen e datës 05.07.2022, pasi u njoh me faktet e sipërpermendura, dokumentet e vëna në dispozicion nga palët, mbështetur në Ligjin nr. 9902, datë 17.04.2008 “Për mbrojtjen e konsumatorëve” i ndryshuar, që parashikon:

· pikat 1 dhe 5 të nenit 13, citohen: 

 “1. Një praktikë tregtare është e padrejtë kur:

a) është në kundërshtim me kërkesat që një tregtar pritet, në mënyrë të arsyeshme, të zbatojë ndaj konsumatorëve, në përputhje me praktikën e tregtimit të ndershëm dhe/ose me parimin e përgjithshëm të mirëbesimit në fushën respektive të veprimtarisë tregtare;

5. Praktikat e padrejta tregtare janë të ndaluara”,
vlerëson se, praktika tregtare e ndjekur nga subjekti, është praktika tregtare e padrejtë e përsëritur.  
Për këto arsye:

Komisioni i Mbrojtjes së Konsumatorëve mbështetur në nenin 13, nenin 52, dhe nenin 57 të Ligjit nr. 9902, datë 17.04.2008 “Për mbrojtjen e konsumatorëve”, i ndryshuar, si dhe në VKM nr. 1444, datë 22.10.2008 “Për mënyrën e funksionimit e të pagesës së anëtarëve të komisionit të mbrojtjes së konsumatorëve, si dhe përcaktimin e procedurave të vlerësimit të shkeljeve” .

VENDOSI:

1. Subjekti “Albtelekom sh.a.”, të marrë të gjitha masat për ndalimin e shkeljes, si dhe mos përsëritjen e shkeljes dhe praktikave të tilla tregtare. 
2. Subjekti “Albtelecom sh.a”, të marrë të gjitha masat për ndreqjen e shkeljes, referuar pikës 1 të këtij vendimi, duke tërhequr kërkesën ndaj konsumatorit J.V., për shlyerjen e detyrimeve.  
3. Subjekti “Albtelecom sh.a”, të njoftojë Komisionin e Mbrojtjes së Konsumatorëve, për zbatimin e këtij vendimi, brenda 15 ditëve nga marrja e njoftimit të këtij Vendimi. 

4. Publikimin e këtij vendimi në faqen zyrtare të Komisionit të Mbrojtjes së Konsumatorëve.

Kundër Vendimit të Komisionit të Mbrojtjes së Konsumatorëve keni të drejtë të ankoheni në Gjykatë brenda 30 ditëve nga data e marrjes dijeni për vendimin. 
kryetar I KOMISIONIT
Klotilda neziri

